
#TrafodCymunedau: PA DDYFODOL | CYMUNEDAU YN GYNTAF?

Ers pymtheng mlynedd, Cymunedau yn Gyntaf fu’'n brif raglen gan Lywodraeth Cymru i
fynd i'r afael & thlodi. Mae llu o eglwysi lleol o bob enwad — ynghyd & myrdd o grwpiau
cymunedol eraill — wedi cymryd rhan yn y cynllun. Mae rhai wedi cynnig cartref i'r rhaglen
leol yn gyfan; mae llawer wedi darparu cadeiryddion a swyddogion allweddol i'r
partneriaethau lleol; mae eraill wedi elwa o ariannu ar gyfer eu cynlluniau cymunedol.

Felly bu'n achos pryder i eglwysi a Chymunedau ar draws Cymru pan gyhoeddodd Carl
Sargeant, Ysgrifennydd y Cabinet dros Gymunedau a Phlant, ei fod yn bwriadu dirwyn y
rhaglen i ben ddiwedd Mawrth 2017. Nodwedd unigryw Cymunedau yn Gyntaf yw iddi gael
ei llunio’n lleol ar gyfer rhyw 100 o gymunedau ar draws Cymru, ac felly hawdd yw dod o
hyd i lwyddiannau a methiannau fel ei gilydd. Yn 2012, fe drefnwyd y cymunedau hyn
mewn ‘clystyrau’ er mwyn ceisio ail-ffocysu’r rhaglen.

Mynychodd Cytln gyfarfod cyhoeddus lle bu Carl Sargeant yn sén fod yr ystadegau tlodi
mewn ardaloedd Cymunedau’n Gyntaf yn parhau yn ystyfnig o uchel, a’i awydd felly i ail-
ddefnyddio’r gyllideb ar draws Cymru gyfan, gan ganolbwyntio ar ymyraethau meqis atal
profiadau andwyol adeg plentyndod o’r math yr adroddwyd amdanynt gan lechyd
Cyhoeddus Cymru eleni — megis tor-teulu, dibyniaeth, cam-drin, ac yn y blaen.

Yn ystod y cyfarfod a wedi hynny, mae llawer o bartneriaethau Cymunedau yn Gyntaf a
chynlluniau a ariennir ganddynt wedi dweud eu bod eisoes yn mynd I'r afael &'r materion
. hyn. Er enghraifft, mae cynllun Esgobaeth
» Abertawe ac Aberhonddu, Ffydd mewn
" Teuluoedd, yn dibynnu ar Cymunedau’n
Gyntaf am 79% o’r ariannu ar gyfer
= canolfannau teuluol ym Mhenplas, Clas a
. Bonymaen. Meddai Prif Weithredwraig Ffydd
mewn Teuluoedd Cherrie Bija: “Rydym yn
pledio ar Lywodraeth Cymru i ystyried y gwaith
' llwyddiannus sydd eisoes yn cael ei wneud,

- . ' plis peidiwch & chau ein canolfannau teuluol.
Rydym wedi gorfod rhybuddio pob aelod o’r staff y gallent golli eu swyddi. Rydym ers tro
yn gwneud popeth y mae Llywodraeth Cymru am ei wneud — adeiladu cymunedau
cydnerth trwy hybiau cymunedol, trechu tlodi, cylchfannau plant. Mae gennym ni’r
adeiladau, mae gennym ni’r staff, ein hawydd yw parhau &’r gwaith rydym wedi ymrwymo
iddo fe, gwneud gwahaniaeth ym mywydau plant a theuluoedd.”

Mae Ffydd mewn Teuluoedd ar hyn o bryd yn trawsffurfio Eglwys Teilo Sant (uchod) i fod
yn hyb cymunedol gwerth £1m. Darperir hanner yr arian ar gyfer y cynllun hwnnw gan
Lywodraeth Cymru. “Fe dyfodd gwasanaethau ein canolfan deuluol ym Mhenplas i'r fath
raddau fel y bu raid i ni ymestyn Eglwys Teilo Sant,” meddai Ms Bija. “Os yw’r ariannu yn
dod i ben, beth fydd yn digwydd i'r lle? Fe allem ni wynebu’r sefyllfa o dderbyn yr allweddi i
Eglwys Teilo Sant, ac yna colli ein hariannu i gynnal y gwasnaethau oddi fewn iddi.”

Mae Cytdn ar hyn o bryd yn ceisio ymatebion gan yr eglwysi a chymunedau lleol yr
effeithir arnynt fwyaf. Gwahoddir unrhyw un a allai gyfrannu tystiolaeth at ymateb Cyt(n i
Lywodraeth Cymru e-bostio gethin@cytun.cymru erbyn 15 Rhagfyr 2016.

BIL CYMRU AC ACHOS BREXIT

Mae Ty'r Arglwyddi wedi gorffen ei ystyriaeth fanwl (Trafodaeth Bwyllgor) o Fil Cymru.
Cynhelir y drafodaeth adrodd yn 6l (Report Stage) ar Ragfyr 14. Mae Gweinidog Swyddfa
Cymru, yr Arglwydd Bourne o Aberystwyth, wedi addo y bydd yr arglwyddi yn cael gwybod
mwy bryd hynny am y cynnydd yn y trafodaethau & Llywodraeth Cymru ynghylch
fframwaith cyllidol ar gyfer newid cymhorthdal y Deyrnas Unedig i Gymru yn wyneb
datganoli rhai trethi i Gymru. Mae hefyd wedi addo gwybodaeth ac ystyriaeth bellach am
nifer o faterion eraill cyn y cyfarfod hwnnw. Mae arglwyddi o’r gwrthbleidiau yn cyflwyno
nifer sylweddol o welliannau i'w trafod (dilynwch y ddolen uchod i weld y cynnydd
diweddaraf).

Roedd Cytin wedi llunio ymateb manwl i’r Bil, a gellir ei ddarllen — ynghyd ag ymatebion
mudiadau eraill — yma. Yn ystod trafodaeth bwyllgor yr Arglwyddi fe gyhoeddodd
Llywodraeth y DU ddatganoli cyflogau ac amodau gwaith athrawon ysgol a chyfrifoldebau
ychwanegol i Lywodraeth Cymru parthed dwr yng Nghymru. Mae'r ddau yn ymateb i
faterion a godwyd gan Cytin a llawer o bobl eraill. Fe newidiwyd y Bil hefyd i greu
gwasanaeth tribiwnlysoedd ar wahan i Gymru a nifer o fan welliannau eraill.

Mae Cytin mewn cysylltiad ag arglwyddi o nifer o bleidiau ynghylch yr egwyddorion
cyffredinol sy’n pryderu ein haelod eglwysi a hefyd am faterion unigol sydd o gonsyrn i’r
eglwysi. Er enghraifft, cynigiwyd gwelliant yn ystod y drafodaeth bwyllgor yn datganoli
cofrestru addoldai, ond fe'’i tynnwyd yn &I, ac nid yw’n debyg o gael ei gyflwyno eto.

Mae yna ryngweithio cymhleth rhwng y ddeddf hon a’r broses o ymadael &r Undeb
Ewropeaidd. Mae Cwnsler Cyffredinol Cymru, Mick Antoniw AC, wedi cyflwyno tystiolaeth
i'r Goruchaf Lys wrth i'r llys ystyried yr achos parthed tanio Erthygl 50 Cytundeb Lisbon er
mwyn ymadael. Mae’r achos hwn — yn debyg i Fil Cymru ei hun — yn codi cwestiynau am
hawliau a chyfrifoldebau y Cynulliad Cenedlaethol, Senedd y DU a Llywodraeth EM. Mae’r
olaf wedi ymateb yn gadarn i gyflwyniad y Cwnsler Cyffredinol. Ni ddisgwylir dyfarniad yn
yr achos tan fis lonawr, ac ni wyddom a fydd y Goruchaf Lys yn ymateb yn fanwl i'r
cyflwyniad o Gymru.

Mae Gweithgor yr Eglwysi am Gymru ac Ewrop — bellach wedi ei gydnabod yn
Weithgor o fewn Cytln — yn parhau i gymryd rhan yn y broses ymgynghorol wrth i'r
Deyrnas Unedig barhau i baratoi i danio Erthygl 50. Mae wedi cyhoeddi ymateb i'r
ymgynghoriad am y gobygiadau i Gymru gan Bwyllgor Materion Allanol a Deddwriaeth
Ychwanegol y Cynulliad Cenedlaethol. Yn dilyn patrwm ymatebion y Gweithgor i
ymgynghoriadau blaenorol, mae’n pwysleisio consyrn yr eglwysi y dylai parhau i warchod
hawliau dynol, yr amgylchedd, amaethyddiaeth Cymru a’r economi wledig fod yn
flaenoriaethau yn y trafodaethau, ac y dylid eu diogelu mewn deddfwriaeth ac yn rhan o’r
trefniadau rhwng gwahanol lywodraethau’r DU a’i chenhedloedd.

Mae’r Gweithgor wedi galw hefyd am i'r ffin o ran datganoli sy’n bodoli ar adeg ymadael
gael ei pharchu yn y broses o adfer pwerau i'r Deyrnas Unedig. Hynny yw, dylai pwerau’r
Undeb Ewropeaidd parthed materion a ddatganolir i Gymru ar ddyddiad yr ymadael gael
eu datganoli yn syth i Gymru, tra bod pwerau am faterion a gedwir (o ran Cymru) yn San
Steffan aros yno. Mae yna gymaint o ddryswch cyhoeddus eisoes ynghylch ble y mae
grym yn gorwedd ar faterion penodol, mae’r Gweithgor yn credu fod sefydlogrwydd,
democratiaeth a llywodraethiant da oll yn hawlio osgoi newidiadau pellach ar adeg
ymadael. Fe ddylid hefyd sicrhau ariannu’r cyfrifoldebau newydd a ddaw yn sgil Brexit yn
unol &r mesuriadau o ran angen a ddefnyddir ar hyn o bryd gan yr Undeb Ewropeaidd, er
enghraifft o ran amaeth a chymorth economaidd.

Bydd y Gweithgor yn cyfarfod fis lonawr i drafod ei rhaglen waith, a chroesewir sylwadau
gan aelod eglwysi a mudiadau Cyt(n a darllenwyr eraill y Bwletin hwn.

DATHLU DENG MLWYDDIANT CYMRU O BLAID AFFRICA

Y Fel rhan o ddathliadau deng mlwyddiant
cynllun_Llywodraeth Cymru, Cymru o blaid
Affrica, fe ymwelodd Vaughan Gething,
Ysgrifennydd y Cabinet dros lechyd, Llesiant
a Chwaraeon, a4 Mbale yn Uganda. Mae
cynllun  gefeilio  PONT-Mbale - a
ddechreuwyd gan eglwysi ym Mhontypridd —
bellach yn denu cefnogaeth gan lawer o
fudiadau ledled Cymru. Yn y llun mae’n
dangos effeithiolrwydd ambiwlansys motobeic
i / i a ddyfeisiwyd ac a ariannwyd trwy’r cynllun.

Wrth ymateb i gwestiynau yn y Senedd wedi
iddo ddychwelyd, meddai Vaughan: Roedd
llawer o’r bobl y gwnaethom gwrdd & hwy a’u gweld yn cael eu sbarduno gan eu ffydd i
wneud y peth iawn. Mae hynny'n cynnwys pobl sy'n mynd allan fel gwirfoddolwyr, yn
ogystal & phobl sy'n arweinwyr lleol ar lawr gwlad. Yn wir, mae ein cyswlit allweddol yng
Nghynghrair Mbale yn Erbyn Tlodi, y gweinidog Apollo Mwenyi—mae llawer o'i statws ef
yn deillio o'r ffaith ei fod yn weinidog a bod llawer o bobl yn ei adnabod. Mewn llawer o'r
ardaloedd yr aethom iddynt, roedd y gweinidog lleol yn berson allweddol o ran cadw pobl
yn onest a chadw pobl i fynd, a dod & gwahanol bobl at ei gilydd. Felly, rwy'n hapus i
gydnabod swyddogaeth bwysig cymunedau ffydd. Yn benodol, yn slym Namatala—y brif
slym y cyfeiriais ati—mae’r ysgol Child of Hope yn cael ei chynnal gan gynghrair a
chyfuniad o gymunedau ffydd yn y wlad hon sy’n gweithio ochr yn ochr & chymunedau
ffydd yn Uganda i ddarparu rhywbeth go iawn mewn rhan ofnadwy o'r byd lle mae plant wir
yn wynebu risgiau difrifol iawn a gwirioneddol ofnadwy.

Yn yr un drafodaeth, fe gyfeiriodd Darren Millar AC at gyswllt Esgobaeth Llanelwy a de-
orllewin Tanganyika, ac at gysyllitiadau trwy eglwysi a chymunedau ffydd eraill & nifer o
wledydd eraill yn Affrica.

YMGYRCH | DDIWEDDU NEWYN YM MHRYDAIN

Fe fu eglwysi ar flaen y gad o ran cydnabod a thaclo’r broblem
gynyddol o newyn yng Nghymru a’r Deyrnas Gyfunol, yn
enwedig trwy gynnal banciau bwyd. Nawr mae clymblaid o
fudiadau wedi ei ffurfio gan Church Action on Poverty, Trussell
Trust, Fareshare ac eraill i ymgyrchu am newid polisiau er mwyn
atal newyn.

Canolbwyntir misoedd cychwynnol yr ymgyrch ar gynnal Sgwrs
Fawr i drafod y materion a chynnig atebion — i lywodraeth leol,
llywodraeth Cymru a’r Deyrnas Gyfunol. Gall unigolion gymryd
rhan trwy vysgrifennu ateb i'r cwestiwn ‘Pa un cam allai’r
Llywodraeth ei gymryd i Ddiweddu Newyn yn y Deyrnas
Unedig?’ ar blat a gosod y llun ar gyfryngau Cymdeithasol gan ddefnyddio’r hashnod
#endhungeruk. Bydd y rhain i gyd yn cael eu cofnodi a’'u dangos ar wefan yr ymgyrch.

Gall grwpiau gynnal eu ‘Sgwrs Fawr’ eu hunain gyda phaned o goffi, dros ginio, neu mewn
unrhyw sefyllfa eraill lle y gall rhwng 5 a 50 o bobl ddod ynghyd. Gallwch ddefnyddio’r
canllaw cwta i gynnal Sgwrs Fawr. Mae yna hefyd becyn ymgyrchu cyflawn ar gael ar y
wefan, gyda set gyfan o logos, posteri, taflenni, datganiad drafft i'r wasg, ac yn y blaen.
Ewch i www.endhungeruk.org a chliciwch ar ddolen campaign resources yn y gornel dde
uchaf.

ADRODDIADAU AM GYFLWR Y GENEDL

Dros yr hydref, fe gafodd y Cynulliad Cenedlaethol gyfle i ystyried nifer helaeth o
adroddiadau yn asesu gwahanol agweddau ar fywyd yng Nghymru. Dyma grynodeb byr,
ynghyd & dolenni i adroddiadau llawnach Gwasanaeth Ymchwil y Cynulliad.

Fe dynnodd adroddiad blynyddol Comisiynydd Pobl Hyn Cymru sylw at broblemau gyda
diffyg gofal ac esgeulustod a cham-drin yn y cartref sy’n effeithio ar bobl hyn. Fe alwodd
hefyd am well amddiffyniad rhag sgamiau a gwahaniaethu ar sail oedran, ac awgrymodd
fod angen deddfwriaeth i warchod hawliau pobl hyn o fewn y gymdeithas.

Cyhoeddodd Sally Holland ei hadroddiad cyntaf fel Comisiynydd Plant Cymru. Mae hi’'n
dweud mai bwlio a iechyd meddwl yw’r materion a nodwyd fel blaenoriaethau gan blant a
phobl ifainc eu hunain. Mae hi hefyd yn mynegi gofid am y cyfyngiadau a achosir gan dlodi
plant ac yn galw am adfer Cynulliad leuenctid i Gymru. Mae’r Llywydd wedi ymrwymo i
weithredu’r argymhelliad olaf hwn.

Mae adroddiad blynyddol Prif Swyddog Meddygol Cymru yn awgrymu fod iechyd pobl
gymharol gyfoethog yng Nghymru yn gwella, tra bod pobl dlotach yn syrthio ar ei hél hi.
Mae’r Dr Frank Atherton wedi canolbwyntio ei adroddiad ar yr anghyfartaledd hyn, a
mynegodd bryder arbennig am yr effaith ar blant — gan atseinio, felly, bryderon y
Comisiynydd Plant.

Mae Adroddiad Sefyllfa Byd Natur yng Nghymru ar gyfer 2016 wedi achosi cryn ofid, gan
ei fod yn dangos bod:
e Un o bob 14 rhywogaeth yng Nghymru yn mynd i ddifodiant, yn eu plith bras yr yd
a’r durtur,;
e Bod dros hanner y planhigion gwyllt a gléynnod byw, a 40% o’r adar, yn dirywio
dros y tymor hir;
e Amaethyddiaeth ddwys a newid yn yr hinsawdd yw prif achosion y dirywiad;
e Ail gyflwyno’r bele ac adfer y gloyn byw brith perlog yn arwyddion gobaith at y
dyfodol.

Mae’r Adroddiad ar Gyflwr Adnoddau Naturiol gan Adnoddau Naturiol Cymru yn dangos
patrwm tebyg. Bydd yn ffurfio sail ar gyfer Polisi Cenedlaethol Adnoddau Naturiol Cymru,
i'w gyhoeddi yng ngwanwyn 2017.

ECO EGLWYS - CYMUN GWYRDD

Fe all y bydd eglwysi sydd am ymateb mewn ffordd ymarferol i'r ddau adroddiad olaf am
ystyried cynllun EcoChurch a gynhelir gan ARocha UK, sy’'n aelod gyda Cytin. Mae nifer o
eglwysi lleol eisoes wedi ymrwymo i'r cynllun.

| ddathlu penblwydd cyntaf y cynllun ac fel ffordd o ddangos eu hymrwymiad i ofalu am y
ddaear, fe wahoddir eglwysi ar hyd a lled y wlad i gynnal Cymun Gwyrdd ar Chwefror 5ed
2017. Bydd hyn yn golygu:
e Gosod lliain werdd ar fwrdd y cymun (fe all y bydd lliain werdd ar yr allor yn barod
os ydych yn un o’r traddodiadau sy’n gosod y Sul hwnnw yn yr Amser Cyffredin.).
« Defnyddio’r cyfan neu ran o litwrgi arbennig a luniwyd gan Precentor Cadeirlan
Caergalnt Gelllr dod o hyd i’'r litwrgi trwy ddilyn y dolenni yma.

Ydy credu mewn Duw yn cael dylanwad ar fywydau pobl?
Golwg ar dystiolaeth arolygon barn

Oes gan gred mewn Duw effaith ar agweddau a bywydau pobl yng Nghymru a gwledydd
Prydain? Yn ein dyddiau ni pan taw lleiafrif bychan sy’n addoli’n rheolaidd, mae
Cristnogion o argyhoeddiad yn llai gweladwy yn y gymdeithas ehangach ac felly mae nifer
cynyddol o bobl nad sy’n sylweddoli'r potensial am effaith llesol sydd gan ffydd yn Nuw ar
gymdeithas. Y ffaith ydy fod yna gryn dipyn o dystiolaeth o wahanol arolygon barn dros y
degawdau diwethaf am y berthynas
rhwng credu mewn Duw a nifer o
agweddau sy’'n allweddol ar gyfer lles
cymdeithas. Fe wnes i gyflwyno
detholiad o’r dystiolaeth o’r British Social
Attitudes Survey mewn sesiwn ym
mhabell Cytin yn Eisteddfod y Fenni ar
4 Awst eleni.

Y pwnc cyntaf a drafodwyd oedd a oes yna argyfwng mewn ymddiriedaeth (‘crisis of trust’)
yn ein cymdeithas neu beidio. Ers peth amser nawr mae’r cwestiwn yma’n cael ei ofyn am
wledydd y gorllewin, ac mae rhai sylwebyddion wedi gofyn a oes cysylltiad gyda dirywiad
crefydd a chred mewn Duw. Nesaf cafwyd cipolwg ar agweddau tuag at awdurdod. Yn
gyffredinol mae pobl sy’n honni ymlyniad i grefydd ychydig yn barotach i gytuno y dylai
ysgolion ddysgu plant i barchu awdurdod. Mater mwy cymhleth a llawer anoddach i'w
fesur ydy’r hen gwestiwn a yw'r wladwriaeth les wedi disodli ffydd yn Nuw.

Gofynnwyd wedyn a oes cysylltiad rhwng dirywiad credu mewn Duw a chredu fod
dyletswydd i bleidleisio. Cwyd y cwestiwn am y bu dirywiad yng nghanran yr etholwyr fu’'n
pleidleisio ers Etholiad Cyffrediniol 1945. Ceir tystiolaeth glir ar lefel y DU fod pobl sy’'n
honni ymlyniad crefyddol, yn enwedig pobl sy’n credu mewn Duw, yn fwy tebygol o gredu
fod yna ddyletswydd i bleidleisio, ac felly'n fwy tebygol o bleidleisio. Dylai pawb sy’n
cymryd lles Cymru o ddifrif boeni am hyn: yn 2013 dim ond 49% o bobl oedd yn ystyried
eu hunain yn Gymry oedd yn credu fod dyletswydd i bleidleisio, o’'u cymharu a’r
cyfartaledd Prydeinig o 59%. Nid yw hyn yn syndod pan ystyriwn fod lefel anffyddiaeth
ychydig yn uwch yng Nghymru. Dangoswyd hefyd dystiolaeth fod perthynas rhwng credu
mewn dyletswydd i bleidleisio a fod dyletswydd ar bobl sydd am gael plant i briodi — cred
arall sy’'n gysylltiedig gydag ymlyniad crefyddol a chredu mewn Duw. Patrwm tebyg yw
hwn i'r un a geir ar draws gwledydd y byd gorllewinol, oll wedi gweld dirywiad mewn
Cristnogaeth ar bob lefel. Gan nad oes gan anffyddiaeth y gallu i gynhyrchu cysyniad o
ddyletswydd tuag at gyd-ddyn a chymdeithas yn yr un modd & Christnogaeth, rhaid tynnu’r
casgliad felly fod dirywiad Cristnogaeth yn beryglus yn yr hir-dymor i ddemocratiaeth ac i
gymdeithas sifil yng Nghymru.

| mewn i’r gwagle hwn y daeth pleidiau’r dde eithafol, ond ai ‘pleidlais Gristnogol’ a geir
yma? Ceisiodd rhai pleidiau ddenu cefnogaeth drwy rethreg am Gristnogaeth. Ymddengys
taw pobl ddigrefydd fu fwyaf ffafriol i'r dde eithafol yn hanesyddol, ond fod addolwyr
achlysurol a rhai mwy cyson yn troi ychydig atynt yn fwy diweddar. Gan taw hen bobl sy’'n
fwy tebygol o gyplysu ‘Britishness’ gyda Christnogaeth, gyda’r ifanc yn ei gysylltu a
seciwlariaeth, nid oes dyfodol i rhethreg ‘Gristnogol’ y dde eithafol. Yn olaf, caed trosolwg
o ddimensiwn crefyddol y bleidlais dros Aros neu Adael yr Undeb Ewropeaidd.

Gallwch weld y set cyfan o sleidiau ar fy nhudalen Slideshare https://t.co/bwWwI4tzoF

Dr. Carys Moseley. Swyddog Cyswllt Adran Eglwys a Chymdeithas,
Eglwys Bresbyteraidd Cymru

YMATEB | GWESTIWN RHOI ORGANAU

Roedd Swyddog Polisi Cytin yn bresennol
yng nghyflwyniad Canfyddiadau Cychwynnol
Astudiaeth Prifysgol Bangor am Roi Organau, .

a gynhaliwyd Birmingham. Roedd hwn yn RhOl Ol'g‘anau cle‘\l
gyfle i rannu canfyddiadau lefel uchel o'r ARG LAt CEE uiib-ly
Astudiaeth, yn edrych ar y pethau hynny allai
effeithio ar wneud penderfyniadau am roi
organau, yn dilyn y newid yn y gyfraith yng Nghymru ar Ragfyr 1, 2015, i drefn o ‘optio
allan’ yn hytrach nag ‘optio i mewn’ i’r drefn rhoi organau.

Mae'r astudiaeth yn casglu gwybodaeth gan deuluoedd y cysylltwyd & nhw ynghylch rhoi
organau rhywun agos atyn nhw ers laf Rhagfyr 2015, gan mai nhw yw’r bobl gyntaf if od a
phrofiad o’r newidiadau yn y drefn cydsynio. Bu’r gynhadledd yn rhannu canfyddiadau

. cynnar am ffactorau allai ddylanwadu ar y
penderfyniad hwnnw, megis: dealltwriaeth o’r
gyfraith a chydsyniad tybiedig; profiad y
teuluoedd o’r broses rhoi organau a phrosesau
a llwybrau eraill allai effeithio ar
benderfyniadau rhoi organau (megis gofal
clinigol a diwedd bywyd), a hefyd teimladau a
gweithrediadau teuluoedd yn sgil yr ymgyrch
ar y cyfryngau a gynhaliwyd cyn i'r gyfraith
newid.

Mae’r Swyddog Polisi yn helpu cefnogi’r tim ymchwil wrth ddeall ymatebion crefyddol i'r
posibilrwydd o roi organau, a bydd yn falch o glywed (yn gyfrinachol) am unrhyw bryderon
sy’n aros yn y gymuned Gristnogol a chymunedau ffydd eraill am y trefniadau newydd, yn
enwedig ar ran teuluoedd a effeithiwyd gan hyn.

Fe ddechreuodd cyfres tair rhan am hanesion rhai rhoddwyr organau a rhai a’'u derbyniodd
o’r enw The Greatest Gift ar deledu BBC1 ar Ragfyr 6, a gellir ei gwylio ar BBC iPlayer.

RHENTU DOETH CYMRU

Ar Dachwedd 23 eleni, fe ddaeth gofynion Deddf Tai (Cymru) 2014 i rym. Mae hi bellach
yn anghyfreithlon i rentu cartref i denant preswyl yng Nghymru heb gofrestru gyda Rhentu
Doeth Cymru. Rhaid i’r landlord, neu’r asiant sy’n gweithredu ar ei ran, dderbyn trwydded i
weithredu. Cyhoeddodd Ysgrifennydd y Cabinet, Carl Sargeant, yn y Senedd ar
Dachwedd 22 fod dros 67,000 o landlordiaid wedi, neu wrthi, yn cofrestru. Ond fe
amcangyfrifir fod hyd at 60,000 yn fwy sydd heb wneud. Atgoffir pob eglwys leol ac
unigolyn sy’n landlord ac heb gofrestru hyd yma y dylent gychwyn cofrestru rhag blaen.

CYSYLLTU A SWYDDOG POLISI CYTUN

Parch./Revd Gethin Rhys - Swyddog Polisi/Policy Officer
C TU” Cytiin - Eglwysi Ynghyd yng Nghymru/Churches Together in Wales
5g'gw§gthé"l’d 58 Richmond Road, Caerdydd/Cardiff, CF24 3AT

R Tel: 029 2046 4378 Mudol/mobile: 07889 858062

E-bost/E-mail: gethin@cytun.cymru y@CytunNew

Hapus i gyfathrebu yn Gymraeg ac yn Saesneg. Happy to communicate in Welsh and Engllsh

Mae Cytln yn gwmni cofrestredig yng Nghymru a Lloegr | Rhif: 05853982 | Enw cofrestredig:

ACyt %n: Egl wysi Ynghyd yng Nghymru/ Churches Together i
Mae Cytdn yn elusen  gofrestredig | Rhif: 1117071 |

